ПРЕДЛОГ-ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА АУДИО И АУДИОВИЗУЕЛНИ МЕДИУМСКИ УСЛУГИ

Член 2
Во членот 12 став (3) се менува и гласи:

„(3) Членовите на Советот ако постапат спротивно на одредбите на овој закон, одговараат неограничено и солидарно за штетата настаната со таквата одлука. Нема да се смета за одговорен оној член на Советот кој укажал дека начинот на постапување е спротивен на овој закон, на начин што го издвоил своето мислење во записникот од седницата.“

Став (4) се менува и гласи:

„(4) Членовите на Советот се професионално ангажирани во Агенцијата со полно работно време со право на:

· месечен надоместок во висина до две просечни месечни плати во Република Македонија според податоците објавени од Државниот завод за статистика, согласно со Деловникот за работа на Агенцијата, 
· надоместок за патни трошоци, сместување и дневници за службено патување согласно со Законот за плата и други надоместоци на избрани и именувани лица во Република Македонија.“
Образложение: Не гледаме причина зошто на членовите месечниот надоместок би бил четири просечни месечни плати? Која е причинита тие да бидат четири пати повисоко платени од просечната месечна плата и плис надоместок за патни трочоци, сместувања и дневници за службени патувања. Две просечни плати сметаме дека се сосема доволно.
Член 3
Членот 14 се менува и гласи:

„Член 14

Именување на членови на Советот

(1) Собранието на Република Македонија ги именува членовите на Советот врз основа  на претходно спроведен јавен конкурс и организирана јавна расправа за кандидати за членови на Советот.

(2) Собранието на Република Македонија објавува јавен конкурс на кој можат да се пријават кандидати за членови на Советот, најдоцна шест месеци пред истекот на мандатот на член на Советот.

(3) Кандидатите за членови на Советот кои се пријавиле на јавниот конкурс се должни да достават кандидатура во која детално ќе го наведат своето работно   искуство и достигнувања во областа за која се стручни, изјава дека ги исполнуваат условите утврдени во членот 16 од овој закон и писма за поддршка од следните организации:

· од две граѓански организации кои се активни подолго од пет години и кои постигнале резултати во сферата на медиумите и човековите права,       

· од најмалку едно новинарско здружение или медиумско здружение

· релевантно здружение, асоцијација или комора од областа на информатичко-комуникациски технологии и услуги или

· од две високо-образовни установи кои имаат студиски програми од областа на комуникологијата, новинарството, културата, економијата или правото.
Образложение: Секое медиумско здружение да има право да предложи свој член на Советот каде би ги застапувал правата на медиумите и ќе учествува во креирањето на стратегиите и регулацијата на медиумите.

Член 14
Во членот 80 во ставот (2) формулата се менува и гласи: 

„((Н / 200.000) х Рт х Кп) + А) x 0.7“
Н - е број на вкупното население во подрачјето предвидено со дозволата, претставено како бодови, според последните податоци од Државниот завод за статистика за телевизиско емитување на дигитална терестријална платформа или радиско емитување, или доколку има дозвола за емитување на телевизија преку јавна електронска комуникациска мрежа која не користи ограничен ресурс е број на пријавени претплатници во подрачјето предвидено со дозволата претставено како бодови. 
(5) Годишниот надоместок се плаќа за секоја тековна година почнувајќи од датумот на доделување на дозволата за телевизиско или радио емитување во рок од 30 дена од денот на приемот на фактурата издадена од Агенцијата.

(6) Надоместоците што се платени за годината во која на радиодифузерите им е одземена дозволата за телевизиско или радио емитување, односно за годината во која престанала нејзината важност не се враќаат.

(7) Надоместокот може да се плаќа на максимум 4 еднакви рати по барање на носителот на дозволата со зголемена сума од 5% од вкупниот годишен надоместок.
Образложение: Сметаме дека БДП не треба да биде вкалкулиран во формулацијата затоа што Владата и инвестициите на Владата на РМ влијае во висината на БДП а не доведува до економско јакнење на фирмите кои би инвестирале во сопствена промоција и рекламирање на медиумите. Практично ни ги зголемува трошоците а немаме таков реален економски развој. 

Бројот Н сметаме дека треба да биде променет бидејќи дозволата која ја имаат телевизиите кои емитуваат програма преку кабелските оператори не го покриваат подрачјето за кои реално плаќаат а секој од операторите кои пријавуваат договори со телевизиите кои ги пренесуваат преку сопствените мрежи имаат обврска да пријавуваат и број на претплатници, така да имаме ситуација каде телевизиите плаќаат за нешто кое никогаш не го добиваата со оваа промена ќе се добие фер однос.
Додавањето на алинеа 7 дозволува плаќање на рати со тоа што ќе биде зголемена сумата за плаќање.

Член 37
Членот 143 се менува и гласи:

„Член 143

Обврски на оператор кој реемитува програмски сервиси

(1)  Оператор може да ги реемитува програмските сервиси на домашни радиодифузери само во сервисната зона за која радиодифузерите ја имаат добиено дозволата за обезбедување на телевизиско или радио емитување и врз основа на регулирани авторски права и сродни права, согласно со Законот за авторските права и сродните права. 

(2)  Оператор може да реемитува програмски сервиси на радиодифузери од други држави согласно со членот 44 од овој закон и врз основа на регулирани авторски права и сродни права, согласно Законот за авторските права и сродните права. 

(3) Доколку програмските сервиси што се реемитуваат преку јавните електронски комуникациски мрежи се титлуваат на јазик различен од јазикот на кој оригинално се произведени, мора да бидат титлувани на македонски јазик, освен телешопингот и рекламите.
(4)  Оператор кој реемитува програмски сервиси треба да обезбеди програмскиот пакет задолжително и бесплатно да ги содржи програмските сервиси на јавниот радиодифузен сервис кои се финансираат од буџет на РМ, освен оператор кој реемитува програмски сервиси преку дигитален терестријален мултиплекс.

(5) Оператор кој реемитува програмски сервиси треба да обезбеди програмскиот пакет во кој задолжително треба да ги содржи програмските сервиси на јавниот радиодифузен сервис и задолжително да ги содржи програмските сервиси на домашните радиодифузери кои имаат дозвола за емитување.
(6)  Операторот кој реемитува програмски сервиси е должен во претплатничките договори што ги склучува со своите претплатници да го наведе програмскиот пакет, односно листата на програмските сервиси кои ги реемитува во моментот, а за кои е издадена потврдата за регистрација од страна на Агенцијата. 

(7)  Операторот кој реемитува програмски сервиси е должен да води посебно сметководство за активностите поврзани со реемитувањето на програмските сервиси.“
Образложение: Во вашиот предлог ...и задолжително да ги содржи програмските сервиси на домашните радиодифузери кои емитуваат телевизиски програмски сервис од општ формат на државно ниво преку дигитален терестријален мултиплекс фаворизирате услуга на една монополска компанија и неколку национални медиуми. Во вашиот предлог никаде ги нема регионалните телевизии кои емитуваат програма преку истиот тој дигитален терестријален мултиплекс на истата таа компанија и ги ставате во незавидна ситуација сите останати телевизии кои практично имаат дозвола да се емитуваат само и единствено преку истите тие оператори, и доколку предлогот ви помине таков каков што е можете слободно да излезете пред остатокот од телевизиите и да им кажете да ги затворат своите медиуми. Вашиот предлог ќе донесе невидени реакции кај останатите 57 локални, регионални и национални телевизии.

Член 38
Членот 145 се менува и гласи:

„(1) Глоба во износ од 50% од висината на надоместокот за дозволата ќе му се изрече за прекршок на правното лице ако не ги почитува обврските од членот 61 од овој закон.

(2) Глоба во износ од 20% од висината на надоместокот за дозволата ќе му се изрече и на одговорното лице на правното лице за сторениот прекршок од ставот (1) на овој член.“

Образложение: Неможе да имаат иста тежина национална телевизија и локално радио. Предлагаме сите глоби да бидат пресметувани во висина на надоместокот за дозволата која ја имаат медиумите.
